
103

Questa bell’arma d’allôa in poi në moen

Do cacico in battaggia o fava ô reo

De spae de due dozzeñe de crestien;

E con quello tamacco l’Europeo

O stava a fronte a vintiçinque Indien

Di ciù fei fra i selvaggi ancon ciù feo,

Perchè, benchè pesante, ô a manezzava

Agile e ardio comme Ercole a so clava.

Finio quell'atto d’amicizia eterna

Caonabbo ô l’invitava a-ô so villaggio

Ojeda, che confiando ne-a fratehna

Alleanza, ma ancon ciù ne-ô so coraggio,

Nell’isoa con ô mæximo ô s’interna,

E ô l'arriva a Cibao nell’ôa che ô raggio

Do sô ô ferisce i êuggi vivamente

De chi amiam[sic] l’Orizzonte da l’Oriente.

Là subito ô cacico ô convocava

A gente do villaggio a lê sûggetto,

E mostrandoghe Ojeda ô l’esaltava

O coraggio de quello zovenetto:

Ciammâne vinto ô no se verghêugnava

Da-ô mæximo; e ô vantava franco e sccetto,

Perchè ô vinçeiva e ô no ghe dava a morte,

Pe un eroe generoso quanto forte.

E ô disse infin, che se da-i Europei

I Indien aveivan riçevôu[sic] di torti,

Ean quelli solo pochi iniqui e fei,

Che creddan tutto leçito a-i ciù forti:

E che i pochi che lô creddeivan rei

A nêutte avanti in campo ëan tutti morti;

Ma che i viventi ô no i creddeiva tali,

Ma comme Ojeda amixi sccetti e leali.

